Addasiad GJenkins

	Oedran: Cynradd

	THEMA: Grawys : Iesu’n cael ei demtio yn yr anialwch.

	PARATOI:

	1. Bocs o siocledi 'Celebrations'.

2. Carreg a rhôl fara (tua’r un maint â’i gilydd.).

3. Llun o anialwch Jwdea  (Atodiad 1 i’w lungopïo ar OHP/ neu gopïo’r llun ar sleid ppt.)
4. Dŵr mewn powlen, a phowlen wag i’w dywallt iddo. 

5. Plant i ddarllen rhannau gwahanol.



	DATBLYGIAD:

	Gwnewch yn siŵr bod y plant yn ymateb! Daliwch y bocs siocledi yn eich dwylo tra’ch bod chi’n siarad a holi.
· Be’ dyn ni’n dathlu pob blwyddyn ar ddyddiad ein geni? (Pen-blwydd).
· Pen-blwydd pwy ydyn ni’n dathlu bob Nadolig wrth roi anrhegion i’n gilydd? (Iesu).
· Be’ dyn ni’n galw’r amser o’r flwyddyn pan dyn ni’n dathlu Iesu yn dod yn ôl yn fyw ar ôl marw ar y groes?(Y Pasg).

Holwch y plant i weld pa achlysuron eraill maen nhw’n dathlu. (Pen-blwydd nain yn 70 oed, priodasau, ayyb.)

Eglurwch fod dathliadau yn amser i fwynhau ac weithiau i roi anrhegion. Maen nhw’n ffordd o gofio achlysur arbennig, rhywbeth pwysig efallai, a ddigwyddodd hyd yn oed cyn i ni gael ein geni.

Dywedwch wrth y plant bod yr adeg yma o’r flwyddyn, adeg y Grawys, yn amser i gofio am rywbeth pwysig a ddigwyddodd i Iesu. Mae enw arbennig ar y dydd Mercher, sef Dydd Mercher y Lludw. Dioddefodd Iesu amser annifyr ac anodd iawn. Nid amser o ddathlu o gwbl. Fe barodd 40 diwrnod a 40 noson. Er nad oedd yn amser o ddathlu roedd yn hanes pwysig ym mywyd Iesu a dyna pam mae Cristnogion yn cofio amdano.

Cafodd Iesu ei eni ym Methlehem. Gweithiodd gyda Joseff fel saer coed nes oedd yn 30 oed. Wedyn cafodd ei fedyddio gan ei gefnder, Ioan. Roedd pobl yn mynd at Ioan i gael eu bedyddio. Roedd o’n dweud wrthynt sut i fyw i blesio Duw a meddwl am bobl eraill yn lle bod yn hunanol. 

(Defnyddiwch y dŵr yn y bowlen, a’i dywallt yn araf i’r bowlen wag). Roedd Ioan yn eu bedyddio mewn afon, er mwyn dangos y gallant fod yn lân a chael gwared ar y pethau drwg yn eu bywydau. Roedd yn edifar iawn gan y bobl hyn am yr holl bethau drwg yn eu bywydau. Ond, nid oedd Iesu wedi gwneud dim o’i le. Cafodd ei fedyddio gan Ioan er mwyn dangos ei fod yn ddyn fel pawb arall, er ei fod hefyd yn Fab Duw. 

Pan gafodd ei fedyddio digwyddodd rhywbeth anhygoel.
Darlleniad1: 

Mathew 3:16 -17 

D2: 

Roedd hyn cyn i Iesu wneud unrhyw wyrthiau, cyn iddo wella neb na’u dysgu am Dduw. Meddyliwch fod llais o’r nef wedi dweud bod Duw yn hapus iawn! Byddech yn meddwl ei fod yn amser i ddathlu a dweud wrth bawb, ond na! Dyma beth ddigwyddodd nesaf.  
D3: 

Mathew 4:1-2

D4: 

I’r anialwch! Dim dathlu. Dim parti! Roedd yr anialwch yn lle caled iawn i fyw. Roedd y dyddiau yn boeth iawn a’r nosweithiau yn oer iawn. Dim pobl, dim siopau, dim bwyd, dim tai, dim hwyl a sbri, dim dathlu. 


Ar ôl 40 diwrnod o unigrwydd a dim bwyd, roedd Iesu yn wan, blinedig ac eisiau bwyd. Clywodd lais yn siarad ag e’.
D5: 

Mathew 4:3-4

D5: 

Roedd Iesu yn gwybod beth oedd temtasiwn. Credodd Iesu fod geiriau Duw yn fwy pwysig na bwyd. Roedd Iesu’n gwybod y gallai Duw droi'r cerrig yn fara, ond fe wyddai nad dyna oedd y peth iawn i wneud.
Mae Cristnogion yn dweud sori, rwy’n flin am y pethau drwg maent yn wneud - eu pechodau. Weithiau yn ystod wythnosau’r Grawys mae rhai Cristnogion yn stopio bwyta rhyw fwyd arbennig - fel siocledi, ac yn rhoi'r arian i achos da. Maen nhw’n gweddïo ar Dduw i faddau iddynt y pethau drwg maent wedi gwneud, a helpu nhw i beidio gwneud yr un camgymeriadau eto. 

Mae’r Grawys yn amser i gofio dweud na pan mae rhywun yn ein temtio ni i wneud pethau drwg.

	
Gweddi:

	Ein Tad, helpa ni bob dydd i ddysgu beth sy’n ddrwg yn dy olwg Di, a be sy’n dda. Amddiffyn ni rhag i ni gael ein temtio i wneud pethau drwg. Rydym yn falch bod Iesu yn gallu ein helpu ni, cafodd ei demtio ond ni ildiodd. Helpa ni i sefyll yn gadarn hefyd.
Amen

	
Cân/Emyn: Ceisiwch yn gyntaf deyrnas ein Duw, a’i gyfiawnder Ef.

